
Saltoki handiak gure herrien etsai 

Luis Bandres Unanue 

EHU-ko irakaslea 

Orain dela gutxi Saltoki-gune handien eredua eta merkataritza eredu tradizionala aurrez aurre: Gizarte, ekonomia, kultura eta lurralde ondorioak, jasangarritasunaren ikuspun- tutik izeneko lan bikaina irakurri dut, Jose Allende Landa EHUko irakasleak eginikoa eta Manu Robles-Arangiz Institutuak argitaratu duena. Bertan ikertutako gaiaren gaurkotasuna eta garrantzia begi bistan dago. Honen lehenengo adibidea argi eta garbi ikusteko gure inguruko herrietatik buelta bat ematea baino ez dugu egin behar, edonongo dendatan «Salmentan» edo «Alokairuan» esaten duten iragarki kezkagarriak ikusteko. Gure herrietan dendak gero eta gutxiago daude. Lerro hauen bitartez aipatutako lanaren irakurketak sortarazi zaizkidan burutazio batzuk plazaratuko ditut. Dena dela, gai honetaz arduratuta daudenek eta sakontasun gehiago nahi dutenek esandako lana bere osotasunean irakurtzea dute bide egokiena. 

Azkeneko urte hauetan gure hiri eta herri-inguruetan eta errepide-lotune garrantzitsuetatik gertu ezartzen diren saltoki handiak, parke komertzialak, edo nahi duzun bezala izendatutako denda-gune erraldoi horiek irekitzen ari dira etengabe. Hau dela eta, orain arte herri eta hiri barneko denda txiki edo ertainetan egiten ziren erosketa asko eta asko beste toki horietan egiten dira, herriko dendarientzat beren bizi guztiko ogibidea galgarri bihurtuz, orduan dendak ixtea baino beste biderik ez dute eta ondorioz, lehen aipatutako iragarkiak ipini beren denden leihoetan . Honen lehenengo irakurketak dendari baten edo besteren porrot ekonomiko baten ikustera eramaten gaitu, baina irakurketa pixka bat sakonago eginez, ondorioak askoz latzagoak dira eta herrien hiri-egituran nahiz bizieran beren isla kezkagarria dauka. Ixten diren denda hauek laster itxura zikin eta abandonatuta hartzen dute; lehenago, iluntzean dendako argien bidez inguruak ongi argiztatuta zeuden bazterretan, orain iluntasuna da nagusi, hau da, lehenago bizitzaren seinalea zena, orain utzikeriaren aurpegia da,bide batez, askotan segurtasun-gabeziaren iturri erreala nahiz irudizkoa.Bestalde, herriaren bizitzari dagokionez, aldaketa nabarmenak gertatzen dira. Betidanik gure artean herriaren zentroa lagunekin egoteko edo aisialdia gozatzeko izan da, orain, berriz, saltoki-gune handi horietara bideratzen da hori, parte handi batean, behintzat. Zer esanik dendekiko: herriko denda txiki edo ertainak auzotarrek elkar ikusteko eta hitz egiteko tokiak ziren, bertan inguruko berriak zabaldu eta kolektibitate baten, herri baten edo auzo baten partaidetzaren sena garatzen zen. Tamalez horiek desagertzean herrietako bizitza ahultzen eta hiritarren arteko harremanak urriagoak egiten dira. Ildo honetatik esandako lanean irakur daiteke: «Txikizkako salmentaren eta lurralde-banaketaren ereduak eragin nabarmena du egoera sozio-ekonomikoan, kulturan eta gizartearen ongizatean, eta ondorio bereziki larriak ditu gure herri, hiri eta inguru naturaletan». 

Esandako guzti horrekin batera, beste zenbait faktore hartu behar da kontuan: Hiper horien gehienen jabetasuna talde transnazional batena edo bestena da, horrek suposatzen duen guztiarekin. Sortzen dituzten lanpostuek, gehienetan ezegonkorrak, denda txikietako lan egonkorrak deuseztatzen dituzte. Ibilgailu pribatuen erabilera areagotzen dute, beraz, trafikoa, poluzioa eta arriskuak handiagoak dira. Beren ekoizpen zentralizatuek itzulgarri ez diren ontzi eta bilgarrien erabilera bultzatzen dute, ekologiaren aldetik gomendagarria ez den politika suspertuz. Eta abar, eta abar. Hau dela eta, ikusitako ondorio kezkagarriei aurre egiteko Europako zenbait tokitan, lehenagoko eredura itzultzeko, erabakiak hartzen ari dira, hots, ohizko dendak berreskuratzeko eta suspertzeko eta, bide batez, «herritarrentzako herria» lortzeko: Bere kaleak eta plazak herritarrentzat elkargune argi eta biziak izan daitezen. Guzti hau dela eta, europar txosten eta dokumentu asko eta asko dago ildo honetatik, hasi 1997ko Hirien Europa. Erkidegoaren Jarduketak Hiri Ingurunean izenekoarekin eta bukatu 2004ko Hirigintza jasangarritasun irizpideen arabera taxutzeko gidaliburua deitutakoarekin, tartean hamar lan baino gehiago izan dira idatziak. Horietako batean zera irakur daiteke hitzez hitz: «Azken hamarkadetan, hiriko merkataritzak aldaketa sakonak jasan ditu, baina ez da ezer egin joera kaltegarri batzuk galgatzeko; esaterako, denda txikiak saltegi eta supermerkatu handien lehiaren eraginez desagertzeko joera gerarazteko. Alderdi horrek, berak bakarrik, oso ondorio kaltegarriak ditu hirientzat: hurbileko dendak desagertzea; enplegu subsidiarioak galtzea; auzo batzuen desertifikazio ekonomikoa; hirien kanpoaldean kokatutako zentro komertzialetara heltzeko autoaren beharra...» edo beste batean dagoen premiari aurre egiteko beharrezkoa dena: «Hiri-inguruetan merkataritza-gune berrien ezarpena murrizteko arauak xedatzea», edo «Hirigintza hirietako merkataritza-hirietako bizigarritasuna eta gizarte-kohesioa lortzeko funtsezko faktorea - indartzeko erabiltzea...». Hau da, nire iritziz europar eredua bezala izendatutakoaren alde lan egin behar dugu, hots, salmenta-gune erraldoi gabeko edo murriztutakoaren alde. Beste eredua, amerikarra, alegia, Estatu Batuetan egokia izan daiteke, hau da, lurralde erlatiboki berri batean, herri eta hiri tradizio luze gabeko batean eta populazioaren aldetik oso dentsitate txikiko azalera oso oso zabala duen horretan. Tamalez, eredu hori Europako errealitatea kontuan hartu gabe, ekarri dugu gure artera. 

Lan honi bukaera emateko garrantzi oso handiko beste faktore bat aipatu nahi dut. Denda txiki independenteak ezabatzerakoan saltoki handietako monopolioak suspertzen dira, honela bertako produktuek, gure baserrietako barazkiek edo bertako tailerren egindakoek, adibidez, ez dute lekurik eta ondorioak bistan daude. Gainera, monopolio horiek prezioak finkatzen dituzte eta askotan horietako batzuk posible dira Hirugarren Munduko egoera negargarrirengatik eta bertako langileen esplotazioarengatik.Beraz, esandako lanean agertzen den bezala: «Saltoki-gune edo hipermerkatu handiak biztanleria oso sakabanaturik dagoen edo oso populazio-dentsitate txikia duten lurraldeetan bakarrik justifika daiteke, edo urtaroaren arabera, populazio-gorabehera handiak dituztenetan (turismo-eremuetan uda garaian gertatzen dena, esaterako). Bi kasu horiek ez datoz bat Euskal Autonomia Erkidegoko eta Nafarroako errealitatearekin. Beraz, gure hiri-inguruetako hipermerkatu eta merkatal azalera handiak eta hiri zein metropolien barruko merkataritza gune handiak ugaritzea baimentzen duen politika baimenkorregia premiaz berraztertzea litzateke zentzuzkoena». Badakit, tamalez, hemen gertatutakoa ikusi ondoren, berrazterketa hori egiteko oso berandu dela eta zaila gaizki egindakoa zuzentzeko, hala ere, borondate izanez gero, beti dago zerbait baino gehiago egiteko. Hala bedi! 

